
Tokiko sektore publikoaren zorpetze maila txikia izan zen 2007an
Zorpetzea diru-sarrera arrunten %5 izan zen eta muga %16 da
2009ko abenduak 4, ostirala.  Tokiko sektore publikoaren zorpetzea txikia izan zen 2007an, %5ekoa, hain zuzen. Beraz, mugatik oso urrun dago: zorpetze mailaren muga diru-sarrera arrunten %16 da. 2007an gastuak asko handitu ziren, gehienbat kapital gastuak, eta, bereziki, inbertsio errealean egindakoak. Datu horiek Toki Administrazioko Gestio eta Lankidetza Ekonomikoko Zerbitzuak 2007. urtearen gainean egindako txostenekoak dira; txosten hori Comptos Ganberari eman diote.  
Tokiko sektore publikoari buruzko txostenaren oinarriak dira Nafarroako Gobernuko toki erakundeek onartu eta aurkeztutako kontu orokorretako eta aurrekontuen likidazioetako datuak. 2007ko analisirako 265 udalerriren, 67 mankomunitate eta elkarteen eta 319 kontzejuren informazioa bildu dute. Guztira 272 udalerri, 74 mankomunitate eta elkartea eta 353 kontzeju daude; horrek esan nahi du erakunde horien guztien %97,4 (biztanleen %99,7), %90,5 eta %89 daudela ordezkatuta, hurrenez hurren. 
Sektore publikoaren 2007ko finantza egoeraren arabera, 21,9 milioi euroko aurrekontu defizit egokitua zegoen, gehienbat inbertsioengatik; gainera parametroak, ordea, positiboak dira. Urte hartan 70,7 milioi euroko aurrezki garbi positiboa lortu zen; horrek esan nahi du toki erakundeek gehiago zorpetzeko ahalmena dutela. Halaber, 2007ko abenduaren 31n, tokiko sektore publikoak 220,6 milioi euroko soberakina zeukan altxortegian; zenbateko horretatik 56,8 milioi euro gastu orokorretarako ziren.
Gauzak horrela, 2007ko eragiketa arruntekin finantza bitarteko nahikoa lortu ziren funtzionamendu gastuetarako eta zorpetzeak eragindako kargari (diru-sarrera arrunten %5) aurre egiteko. 
Tokiko sektore publikoaren bilakaera 
Tokiko sektore publikoaren bilakaerari dagokionez, 2006ko datuekin alderatuta ikusten da zerga arloko diru-sarrerek igo egin zirela pixka bat (aldakuntza tasa %4koa da) eta transferentziek eta kapitalaren diru-sarrerek %28 egin zutela gora. Finantza eragiketek gora egin zuten asko: 2006an 31 milioi euroko eragiketak egin ziren eta 2007an 76 milioi eurokoak. Aitzitik, ondare arloko diru-sarrerek behera egin zuten: 2006an 160 milioi euro sartu ziren eta 2007an 112 milioi euro.
Gastuei dagokienez, 2006an funtzionamendu gastuek igotzeari utzi zioten eta inbertsio zuzenetarako eta beste agente batzuen inbertsioak finantzatzeko gastuek jaisteari utzi zioten. Gastuek, oro har, %25 egin zuten gora 2007an, aurreko ekitaldikoekin alderatuta. Gastuen %47 funtzionamendurako izan ziren, batik bat langileen eta erosketen arlorako (2004-2007 aldiko balio txikiena); 2006an gastuen %56 baliatu zen funtzionamendurako. Gastu horiek pisua galdu dute, neurri handi batean inbertsio zuzenetako gastuek gora egin dutelako.
Hala, 2007an etxebizitza eta hirigintzako gastuak gora egin zuen, %50 hain zuzen, 2006tik. Arlo hauetako gastuek, ordea, behera egin zuten: ongizate komunitarioa, gizarte segurtasuna eta babesa, erakundeen administrazio orokorra, hezkuntza, segurtasuna eta babes zibila.  Inbertsioko gastuak igo egin ziren 2007an eta sekula baino handiagoak izan ziren, %49koak, hain zuzen. 

2004tik 2006ra, aurrezki gordinaren bolumenak gora egin zuen: 2006an 119 milioi eurokoa zen. Ordea, 2007an zenbateko hori 102 milioi eurora (%14) jaitsi zen. Altxortegiko gastu orokorretarako soberakinak 2004tik 2006ra gora egin zuen, baina 2007an behera, 57 milioi eurora. Soberakin hori edozein gastu mota finantzatzeko erabiltzen da.
Sektore publikoan, diru-sarrera orokorren %59 finantzaketa arrunterako erabiltzen da. Finantzaketa iturri nagusiak transferentzien bitartez jasotako diru-sarrerak dira ekitaldi guztietan; 2007an diru-sarrera guztien %52 era horretan lortu zituzten. 
Zor biziaren bolumenak gora egin zuen 2004tik 2007ra: 2007an 271.930.760 eurokoa zen (biztanleko 458 euro, 2006an baino 63 gehiago) . Hala ere, zorpetze mailak (zorpetzearen interesak eta amortizazioak ordaintzeko diru-sarrera arrunten portzentajeak) behera egin zuen 2007an, diru-sarrera arruntek gora eta zorra amortizatzeko gastuek behera egin zutelako. 

